Plattdüütsch in de Kark hett´n wichtigen Stimm verloren. Wi truurn üm Pastor i.R. Traugott Wrede. He hett disse Welt an'n 26. Januar för immer verlaten – mit 74 Johr. 2017 hett Traugott Wrede de Pfarrstee van Plattdüütsch in de Kark kommissarisch övernohmen un hett daarför sörgt, dat de Arbeid wiedergahn kunn. Pastorin Anita Christians-Albrecht harr de Stee wesselt. Traugott Wrede hett daar sovööl Gefallen an funnen, dat he daarbi bleben is: Plattdüütsch lagg hüm an't Hart, in Predigt un Literatur, Gottesdeenst un Musik. För de Plattdüütschen weer he al lang kien Unbekannten mehr: As Rektor van´t Pastoralkolleg in Loccum harr he siet 2008 al dat Plattdüütsche Pastoralkolleg mit organiseert. Traugott Wrede weer 2017 Vörsitter van de AG Plattdüütsch in de Kark - de Gründung van de Vereen Plattdüütsch in de Kark e.V. weer ohn hüm nich denkbar west. 
He weer ok Vörsitter van de Plattform Plattdüütsch. Dat is he bleben – hier kunn he sük för Plattdüütsch över de Grenzen van Bunneslänner weg insetten. 
Traugott Wrede weer´n Översetter – vör allem Texten ut de Bibel hett he geern överdragen: Van Hochdüütsch na Plattdüütsch, man ok mal van Hebräisch of Griechisch na Platt. Dat neje Plattdüütsche Lektionar hett he 2020 mit up´n Weg bracht. Un de „Översettertagung“ in Hermannsburg is nu al bald Tradition. Plattdüütsch – dat sünd nich bloot „Döntjes“ un Satzen to´n Smüstern, Plattdüütsch mutt man as Spraak ernst nehmen – dat weer Traugott sien Menen. Dit Ansinnen hett he unner de Lüü bracht: Of an´n Stand up de Karkendagen (toletzt 2025 in Hannover), in sien plattdüütsche Gottesdeensten oder bi de Rüsttied mit Lektor*innen un Prädikant*innen. Of as Vörleser bi uns Familienseminar in Hermannsburg oder bi´t Plattdüütsche Kolleg in Loccum - Traugott hett uns immer wiest: Dat Evangelium, de „gode Böschkupp“ geiht up Platt! Un immer wenn he see: „Nu mutt ik mal up Hochdüütsch wieder maken“, denn wüssen wi: Nu kummt wat besünners Wichtiges to Plattdüütsch in de Kark. Traugott Wrede hett noch vööl vör hat – u.a. hett he sük för´n Wiehnachtsoratorium up Platt stark maakt un´n Seminar över plattdüütsche Literatur in´n Sinn hat. Nu is dat an uns un annern, sien Projekten wieder to föhren un hüm to gedenken. 
Traugott Wrede fehlt. 

